1. Crynodeb o Allyriadau CO2 Diweddaraf 2023/24 o’u cymharu ag allyriadau'r flwyddyn sylfaen 2019/20 

Yn 2019 cytunodd Gweithrediaeth a Chyngor y Brifysgol i ymrwymo i ymdrechu i fod yn garbon-niwtral erbyn 2030.  Mae ffigurau’r allyriadau wedi'u cyfrif yn unol â'r fersiwn ddiweddaraf o ganllawiau adrodd Llywodraeth Cymru. Mae'r ffigurau isod yn crynhoi’r data ar ein hallyriadau yn y blynyddoedd diweddaraf o’u cymharu â’n blwyddyn sylfaen 2019/20. 

Ar ôl llunio, yn 2023, ein strategaeth i gyrraedd Sero Net erbyn 2030, rydym wedi parhau â’i datblygu ac wedi ehangu cwmpas ein hallyriadau. Mae allyriadau nwy wedi gostwng yn fwy na'r disgwyl oherwydd y gaeaf mwyn a gawsom y llynedd. Serch hynny, rydym yn dal i wneud ymdrechion sylweddol i leihau ein galw am nwy a thrydan, sef ein dwy brif ffynhonnell o allyriadau. 


Tabl 1: Crynodeb o'r allyriadau (tCO2e) yn ôl categori

	Ffynhonnell yr allyriadau
	Blwyddyn sylfaen 2019/20
	Blwyddyn gyfredol 2023/24 
	% newid ers y flwyddyn sylfaen

	Adeiladau – Trydan       
	5,327
	4,069
	-24%

	Adeiladau – Nwy
	5,113
	3,840
	-25%

	Adeiladau – Arall
	635
	643
	+1%

	Teithio Busnes
	3,531
	832
	-76%

	Staff yn Teithio i’r Gwaith 
	2,505
	971
	-61%

	Allyriadau Amaethyddol 
	2,076
	1,556
	-37%

	Gwastraff
	9
	15
	+54%

	Cyfanswm Allyriadau Gros
	19,227
	11,871
	-38%

	[bookmark: _Int_Pmn5xfAR]Dal a Storio Carbon ar Dir y Brifysgol
	-2,797
	-2,528
	-10%

	Cyfanswm Allyriadau Net
	16,429
	9,347
	-43%
























Wrth ddiwygio ein 'Strategaeth tuag at sero net 2030' yn 2024, pan ychwanegwyd targedau newydd, mae'r strategaeth yn pennu ystod o flaenoriaethau datgarboneiddio a chamau gweithredu y byddwn yn parhau i weithio arnynt er mwyn cyrraedd mor agos â phosib at sero net erbyn 2030. Y prif rwystrau rydym yn ymdrechu i’w goresgyn yw ceisio dod o hyd i gyllid (yn enwedig ar gyfer datgarboneiddio gwres) a chyfyngiadau’r grid. Gwnaethom gynnydd sylweddol dros y 12 mis diwethaf. Cyfanswm yr allyriadau net diweddaraf oedd 9,347 tCO2e, i lawr 43% ers ein blwyddyn sylfaen 2019/2020. Y ffynonellau mwyaf o allyriadau eleni oedd Trydan (34%), Nwy/Gwresogi (32%), Allyriadau da byw a gwrtaith (11%), Staff yn teithio i’r gwaith (8%) a Theithiau busnes (7%). Ar hyn o bryd mae dal a storio carbon yn y tir yn gwrthbwyso 20% o gyfanswm ein hallyriadau. Er mwyn bod ar y trywydd iawn ar gyfer allyriadau Sero Net erbyn 2030, roedd angen i ni fod wedi cyflawni 36% o ostyngiad yn ein hallyriadau ers ein blwyddyn sylfaen. Rydym wedi mynd y tu hwnt i’r ffigur hwn, gyda 43% o ostyngiad mewn allyriadau ers 2019. 


Ffigur 1. Tabl o'n hallyriadau amcangyfrifedig yn erbyn yr allyriadau a ragwelwyd, a'n llinell darged ar gyfer sero net. 



Tabl 2. Allyriadau'r gadwyn gyflenwi

	Ffynhonnell yr allyriadau
	2019/20
Blwyddyn Sylfaen
	2022/23
Blwyddyn bresennol
	% newid ers y flwyddyn sylfaen

	Y cadwyni cyflenwi
	29,082
	6549
	-77%




Mae’r allyriadau sy'n gysylltiedig â nwyddau a gwasanaethau a brynir (ar sail data gwariant yn unig) wedi gostwng 77% ers ein blwyddyn sylfaen. Er nad yw'r allyriadau hyn yn rhan o'n huchelgais am sero net erbyn  2030/31, rydym wedi ychwanegu targedau ychwanegol at ein strategaeth Sero Net eleni, sef yn benodol y nod o leihau allyriadau o'r gadwyn gyflenwi 30% erbyn 2030. Er ein bod wedi cyrraedd y nod hwnnw, dyma ni bellach yn ein hail flwyddyn o ddefnyddio dull cyfrifeg Llywodraeth Cymru, a seilir ar godau’r Dosbarthiad Diwydiannol Safonol, i fesur allyriadau'r gadwyn gyflenwi, tra buom cyn hynny’n defnyddio'r dull HESCET. Cydnabyddir yn eang fod defnyddio data gwariant i fesur maint yr  allyriadau o'r gadwyn gyflenwi yn ddull bras iawn, ac nad yw’n fanwl gywir. Serch hynny, oherwydd diffyg dewisiadau eraill, mae'r dull hwn yn ddefnyddiol i ni ddeall lle i flaenoriaethu ein hymdrechion i ddatgarboneiddio allyriadau yn y gadwyn gyflenwi.


2. Perfformiad yn ôl y Dangosyddion Perfformio Allweddol ar gyfer Sero Net
Rydym wedi monitro ein cynnydd yn ôl pob un o'n targedau a bennir yn y strategaeth Sero Net ac wedi crynhoi'r canlyniadau isod, yn ogystal â'r tebygolrwydd o gyflawni'r nodau hyn erbyn 2030. Mae coch yn golygu ein bod oddi ar y targed, melyn yn golygu ei bod hi’n bosib y gallwn ei gyflawni, a gwyrdd lle rydym eisoes wedi’i gyflawn neu’n debygol iawn o wneud. 

	Targed
	Targed 2030
	Cynnydd
	Tebygolrwydd

	Ynni Adnewyddadwy
	25% o'n trydan wedi’i gynhyrchu ar y safle drwy ddulliau adnewyddadwy
	Ar hyn o bryd 12% o ffynonellau adnewyddadwy
	

	Datgarboneiddio Gwres
	85% o’r galw blynyddol am nwy yn dod o ffynonellau adnewyddadwy
	Cyfyngedig – angen cymorth cyllid allanol;  costau cyfalaf uchel
	

	Effeithlonrwydd Ynni
	Gostwng cyfanswm y galw am ynni 15% 
	24% o ostyngiad
	

	Adeiladu/Adnewyddu
	Safonau llym ar gyfer unrhyw waith adeiladu ac adnewyddu newydd
	Rhestr wirio wedi'i llunio ar gyfer prosiectau mawr
	

	Theithio
	Allyriadau teithio’n gostwng 54%
	70% o ostyngiad
	

	Gwastraff
	Gwastraff Ailgylchu Cymysg Sych yn lleihau 35% 
	54% o gynnydd
	

	Dŵr
	Defnyddio 25% yn llai o ddŵr
	77% o ostyngiad
	

	Caffael
	Gostwng yr allyriadau o'r gadwyn gyflenwi 30%
	68% o ostyngiad
	

	Amaethyddiaeth
	Datblygu targedau datgarboneiddio manwl erbyn 2025
	Wrthi’n datblygu’r cynlluniau
	

	Cynnwys y Gymuned
	Cynnal o leiaf 3 digwyddiad y flwyddyn
	Cynhaliwyd mwy na 10 digwyddiad
	



At ei gilydd, rydym ar y trywydd iawn i gyrraedd ein Dangosyddion Perfformiad Allweddol, ac yn gwneud cynnydd da tuag at leihau allyriadau, yn enwedig o safbwynt lleihau’r ynni a ddefnyddir. Er hynny, mae lle i wella o hyd mewn rhai meysydd. Mae ein prosiect datgarboneiddio gwres yn elfen sylweddol yn ein hymdrechion i gyrraedd sero net, ond mae wedi'i gyfyngu gan y diffyg cyfleoedd am gyllido allanol, felly oni bai bod cyllid ar gael, bydd rhaid i ni ddal ati i ganolbwyntio ar leihau'r galw am nwy ymhellach. Mae ein hallyriadau o wastraff wedi cynyddu, ond rydym wedi newid ein methodoleg ar ddata gwastraff yn ddiweddar fel ei bod yn fwy manwl gywir, ac rydym yn gobeithio y bydd y gyfraith ddiweddar ar ailgylchu gwastraff y gweithle yn ddefnyddiol o ran casglu data yn y dyfodol. Er bod ein hallyriadau dŵr a charthffosiaeth wedi gostwng 50%, mae hynny oherwydd bod ffactorau’r allyriadau wedi lleihau ers ein blwyddyn sylfaen, yn hytrach na gostyngiad yn y dŵr a ddefnyddiwyd, felly mae angen i ni ddal ati i weithio ar strategaethau lleihau dŵr. Mae’r data teithio wedi’i amcangyfrif ar sail canlyniadau’r arolwg ar deithio’r staff eleni, ac er bod ein methodoleg wedi’i gwella ers 2019, sampl gymharol fach oedd hi (17% oedd y gyfradd ymateb), felly efallai y bydd modd gwella’r fethodoleg o hyd.  



3. Prosiectau a Gwelliannau Lleihau Carbon a Gwblhawyd yn Ddiweddar

Effeithlonrwydd gwresogi
Er mwyn lleihau'r galw am nwy, rydym wedi rhoi ar waith nifer o newidiadau i'n strategaeth wresogi. Maent yn cynnwys lleihau’r mannau gosod tymheredd mewn swyddfeydd a mannau preswyl, lleihau’r oriau gwresogi craidd un awr yn y bore ac un awr gyda'r nos, a monitro’r tymheredd yn agos ar draws gwahanol adeiladau i ganfod unrhyw broblemau ac i wirio’r perfformiad. Eleni, diffoddwyd y gwres am yr haf yn gynt nag arfer. Fe wnaethom hefyd rhoi newidiadau ar waith mewn sawl campws ac adeilad unigol; mae'r rhan fwyaf o'n campws yn Llanbadarn bellach wedi'i wresogi i’r lefel isaf yn unol â’r dulliau newydd ar gyfer rhesymoli sut y defnyddir lle. Rydym hefyd wedi sicrhau gwell effeithlonrwydd gwresogi yn llyfrgell Hugh Owen yn ogystal â Fferm Penglais. Er bod y gaeaf diwethaf yn llawer mwynach na'r flwyddyn gynt, ar ôl normaleiddio ar gyfer gwahaniaethau’r tywydd, amcangyfrifir inni arbed £530,000 ar gostau nwy, a lleihau’r allyriadau tua 1000 tCO2e. 

REFIT Cam 2 - Gorsaf Paneli Ffotofoltäig Solar yng Nghaeau Fferm Penglais
Ar ôl cwblhau gwaith ar yr orsaf paneli ffotofoltäig 2.5MW yn y caeau uwchben Fferm Penglais, mae'r safle’n hollol weithredol ers mis Chwefror 2023. Ers hynny, mae'r safle wedi lleihau ein hallyriadau 610 tCO2e, sy’n cyfrif am 20% o’r galw am drydan ar Gampws Penglais. Mae gostyngiadau’r allyriadau yn cyd-fynd â’r amcangyfrif a wnaed o’r arbedion, sef 500 tCO2e. 
 
Prosiectau Trafnidiaeth
Mae'r Brifysgol hefyd wedi cyfrannu i’r gwaith i ddatblygu'r llwybr beicio o Bow Street i Aberystwyth drwy ryddhau tir ar gyfer datblygu'r prosiect. Cwblhawyd camau 1 a 2, ac fe gychwynnwyd ar gam 3, o Gampws Gogerddan i’r Waun-fawr, ar ddiwedd 2023. Mae gennym hefyd 20 cerbyd trydan erbyn hyn, ac rydym yn dal i redeg ein cynllun aberthu cyflog ar gyfer cerbydau trydan. 

Creu coetir/ Prosiect plannu coed – Cam 1
Mae Cam 1 o’n prosiect plannu coed wedi'i gwblhau, ac mae mwy na 16,000 o goed llydanddail brodorol wedi'u plannu ar dir amaethyddol anghynhyrchiol o dan gynllun ‘Creu Coetir’ Glastir ar 3 safle. Ar ôl aeddfedu, disgwylir y bydd y coetir hwn yn cynyddu gallu’r brifysgol i dal carbon oddeutu 16tCO2e y flwyddyn. Daethpwyd o hyd i goed llydanddail brodorol ac fe’u plannwyd i wella’r fioamrywiaeth leol, gan ddarparu cynefinoedd i fywyd gwyllt a lleihau’r posibilrwydd y byddai priddoedd yr ardal yn cael eu herydu. 

Prosiectau Goleuadau Pwrpasol
Eleni, rydym wedi buddsoddi £45k ychwanegol i uwchraddio ymhellach y goleuadau yn ein gorsaf tyfu planhigion, gan osod 132 o oleuadau newydd, ac amcangyfrifir yr arbedir 18tCO2e. Mae hyn yn datblygu ymhellach o’n gwaith y llynedd lle gwnaethom fuddsoddi £110,000 yn tynnu goleuadau aneffeithlon mewn rhai o’n gorsafoedd tyfu planhigion, gan osod goleuadau LED yn eu lle, gan leihau allyriadau oddeutu 94tCO2e.

Polisi Teithio Cynaliadwy
Eleni fe wnaethom ddiweddaru ein polisi teithio i gynnwys ystyriaethau cynaliadwyedd, gan gynnwys: yr hierarchaeth deithio; peidio â chaniatáu hedfan i leoliadau ar dir mawr Prydain oni bai bod amgylchiadau lliniarol; a’r gofyniad bod yr holl deithio a ariennir gan y brifysgol yn cael ei archebu trwy gwmni rheoli teithio’r brifysgol fel y gallwn fonitro allyriadau carbon a gweithio’n fwy effeithlon lle y bo modd.



4. Prosiectau a Gwelliannau Lleihau Carbon sydd yn yr Arfaeth 

Prosiect plannu coed – Cam 2
Yn amodol ar gael cymeradwyaeth o dan gynllun creu coetir Glastir, rydym yn gobeithio plannu 80,000 o goed ychwanegol, yn bennaf ar dir amaethyddol anghynhyrchiol ar draws Rhydyronnen a Frongog yn ystod y gaeaf nesaf. Byddai'r cynnig yn cynyddu’r maint o garbon sy’n cael ei ddal a’i storio oddeutu 80 tCO2e y flwyddyn, ynghyd â bod yn elfen allweddol o'n gweithgarwch i wella bioamrywiaeth.  Yn debyg i Gam 1, coed llydanddail brodorol fydd y rhain yn bennaf, a bydd hynny hefyd yn helpu i wella bioamrywiaeth.

REFIT Cam 3
Gan weithio gyda'n partner o dan gontract REFIT, 'Vital Energi', rydym yn bwriadu cynnal trydydd cam o’n gweithgaredd effeithlonrwydd ynni ar raddfa fawr. Mae'r prosiect yn cynnwys uwchraddio i oleuadau LED ar raddfa fawr ar draws ystâd y brifysgol, ar y cyd â system solar ffotofoltäig a osodir ar do, a gwelliannau i bibellau ac inswleiddio gwres. Mae’r gwaith hefyd yn cynnwys gwelliannau ymhellach i’r goleuadau yn ein gorsaf tyfu planhigion, gan osod 132 o oleuadau newydd, ac amcangyfrifir yr arbedir 18tCO2e. Mae hyn yn adeiladu ar sylfaen ein gwaith y llynedd lle gwnaethom fuddsoddi £110,000 yn tynnu goleuadau aneffeithlon mewn rhai o’n gorsafoedd tyfu planhigion, gan osod goleuadau LED yn eu lle, gan leihau allyriadau oddeutu 94tCO2e. Bydd y gwelliannau hyn yn lleihau allyriadau'r brifysgol yn sylweddol, ac mae’r gwaith i fod i gael ei gwblhau erbyn mis Medi 2024.

Datgarboneiddio gwres ar raddfa fawr ar Gampws Penglais
Gan gydnabod ei bod hi’n anodd datgarboneiddio’r allyriadau sy'n gysylltiedig â gwresogi adeiladau (nwy), sy'n cyfrif am 30% o gyfanswm ein hallyriadau, rydym newydd gwblhau astudiaeth ddichonoldeb a edrychodd ar drydaneiddio ein gwresogi drwy ddefnyddio rhwydwaith gwres rhanbarthol. Rydym wedi cydlynu â sefydliadau cyfagos yn y sector cyhoeddus (Bwrdd Iechyd Hywel Dda a Chyngor Sir Ceredigion), ac maen nhw wedi dangos cefnogaeth i brosiect cydweithredol o’r fath. Rydym bellach yn ystyried ffynonellau posib o gyllid a'r opsiynau mwyaf cost-effeithiol ar gyfer datgarboneiddio gwres, cyn bwrw ymlaen â’r cynllun y cytunwyd arno trwy astudiaethau dichonoldeb manylach a phrosesau cymeradwyo achos busnes. 

Prosiectau Ynni Adnewyddadwy 
Yn sgil llwyddiant ein gorsaf solar, rydym wedi cynnal arolygon dichonoldeb ar gyfer datblygu tyrbin gwynt ar ein campws yng Ngogerddan. Mae hyn yn cyd-fynd â'n hamcan a nodwyd yn ein Strategaeth Sero Net o sicrhau bod 25% o'n trydan yn dod o ffynonellau adnewyddadwy erbyn 2030. Ar ôl blwyddyn o weithredu ein gorsaf paneli solar, 12% yw’r ffigur ar hyn o bryd. 

Polisi Buddsoddiadau Moesegol
Fe wnaethom hefyd fabwysiadu polisi buddsoddiadau moesegol newydd, gan gynnwys ymrwymiadau i gyhoeddi ein portffolio buddsoddi bob blwyddyn ac i fuddsoddi mewn modd cymdeithasol-gyfrifol. Rydym wedi pwyso a mesur y portffolio ac ni fyddwn bellach yn buddsoddi mewn llawer o ddiwydiannau, gan gynnwys y diwydiant tanwyddau ffosil, diwydiannau sy'n ymwneud â glo a thywod tar, mwyngloddio / cynhyrchu ynni glo thermol, a glo a nwy anghonfensiynol. 

Polisi Gyrfaoedd Moesegol
Rydym wedi datblygu polisi gyrfaoedd moesegol newydd, sy'n ymdrin â hybu swyddi mewn sectorau sy'n effeithio'n negyddol ar yr hinsawdd. Mae hyn yn cynnwys peidio â hyrwyddo cwmnïau tanwyddau ffosil na mwyngloddio yn uniongyrchol. Gobeithiwn y bydd hyn yn annog myfyrwyr i ystyried allyriadau a chynaliadwyedd wrth ddewis eu gyrfaoedd ond, ar yr un pryd, heb dynnu dewisiadau na chyfleoedd oddi ar ein myfyrwyr.  

